
Dell’AneideCanto iii.





157.




A li Dei de chell’Isola patrune
Ogn’uno se levaje lo barrettino,
E d’Auloro passammo li cantune
Che de laghe d’anguille, e tutto chino.
E li scuoglie aute comme torriune.
Veddemo, costianno, de Pachino,
Che se stenneano a mare de manera,
Che pareano spontune de galera.



158.




Veddemo Cammarina da lontano,
Che da Apollene fù scommonecata,
Ca l’acqua,che fetèa, de no pantano.
Contra l’urdene suoje havea seccata.
Veddemo appriesso tutto lo gran chiano
E la campagna rasa, che adacquata
E da lo shiummo Gela, e pe nfi à hoje
Da Gela ditte sò campe Geloje.



159.




Eccote le gran mura d’Agregiento,
Che de no monte stà ’ncoppa le spalle,
Dove a piso s’accattano d’argiento,
Tanto sò generuse, li cavalle.
Dapò a Sellina nce portaje lo viento,
Che de dattele hà chine, e munte, e valle.
Da Lelebeo a Trapano arrivaje,
Male pe me, ca scuotto nce restaje.



160.




Trapano, tu ’no trapano si stato
Trapananno sto core: hora ’mmardetta,
Che sbarcaje a sto puorto! o Patre amato,
Ccà me lassaste, o arma benedetta!
Sulo tu me tenive conzolato
’Ntrà le desgratie mie: uh che desdetta!
Tanta, e tanta pericole scappaste,
E pò a lo meglio, oimmè, m’abbannonaste.

